
Drogen menpeko gehienak gizonak dira Nafarroan 

28-32 urte dituzte foru erkidegoan menpekotasunak artatzeko programetan ari diren gehienek, eta emakumeen kopuruak gora egin du 

edurne elizondo - IRUÑEA 

Espainiako Drogazaleak Artatzeko Elkarteen Batasuneko (UNAD) kideak Iruñean egon dira egunotan. Nafarroako hiriburua hautatu dute apirilean elkartearen kongresua egiteko. Batzar horretan, droga-menpekotasunen kontrako programen kalitatea aztertuko dute UNADeko kideek, hainbat aditurekin batera. Nafarroan, menpekotasunak tratatzeko programetan ari diren hartzaile gehienak gizonezkoak direla esan dute, eta 28-32 urte dituztela. 

Nafarroako Droga-Menpekotasunen Planeko buru Fermin Castiellak ongietorria egin die aste honetan UNADeko kideei, eta txalotu egin du Iruñea batzarra egiteko aukeratu izana. Drogazaleak laguntzeko elkarteen hasierako lan boluntarioa nabarmendu du Castiellak, eta azpimarratu du arlo horretako jarduera «gero eta profesionalagoa» dela. Castiellak, UNADeko presidente Luciano Poyatorekin batera, Nafarroan droga kontsumoaren errealitatea zer-nolakoa den azaldu du. Droga-menpekotasunaren kontrako programetan parte hartzeko eskatu duten 400 lagunen artean ikerketa egin du, haien soslaia ezagutu ahal izateko. 
Datu «esanguratsuak» agerian 

Ikerketak hainbat datu jarri ditu agerian. Poyatok «esanguratsutzat» jo ditu horietako bi. Batetik, programetara jotzen dutenen artean gora egin du emakumeen kopuruak. Bestetik, pertsona horien artean, aski nabarmena da 16 urte baino gutxiago zituztenean drogak hartzen hasi zirenen kopurua. Oro har, UNADek jasotako datuen arabera, 28 eta 32 urte arteko gizonezkoa da Nafarroako drogazalea, lehen mailako ikasketak dituena, eta kasu askotan langabezian dago. 

Nafarroako sei elkarte daude UNADen barruan. Elkarte horiek gaur egun 51 programa dituzte abian drogazaleak artatzeko. Zehazki, 3.000 lagunek jo dute programa horietara. Espetxean daude haietako asko. Izan ere, drogarekin zerikusia duten arlo guztiak jorratzen dituzte elkarteok: prebentzioa, tratamenduak, gizarteratzea eta enplegua, besteak beste.Lan hori egiteko dauden baliabideak askotan ez direla aski uste du UNADeko Nafarroako ordezkari Francisco Navarrok: «Gure lana laguntzeko eta bultzatzeko neurriak behar ditugu, falta baitira. Egun dauden finantzabideak ez dira nahikoak». 

Hitzarmenak tratamenduak aurrera eramateko 

Nafarroako Gobernuarekin hitzarmenak dituzte droga hartzaileekin lan egiten duten elkarte horietako askok, era horretan euren programak aurrera eramateko. Hala eta guztiz ere, familiek tratamenduen zati bat ordaindu behar izaten dute beti: kopuru osoaren % 15-20 inguru, hain zuzen ere. 

Hala ere, azken 20 urteotan drogazaleak artatzeko programek hobera egin dutela azpimarratu du Castiellak. Aldatu da, halaber, drogazaleen soslaia. «Gizartea aldatu da, eta hori nabari da. 80ko hamarkadan heroina hartzen zuten drogazale gehienek; egun, gutxiengo bat dira. Hainbat droga batera hartzen dituzte drogazale gehienek», eman du aditzera drogazaleen soslaia jakinaraztearekin batera. Drogazaleen soslaia eta haiek artatzeko programen kalitatea jorratuko dituzte apirilean Iruñean eginen duten batzarrean. 

z Soslaia@:Nafarroan droga- menpekotasunaren aurka dauden programetan parte hartu duten 400 laguni egindako inkesten bidez, haien soslaia osatu du Espainiako Drogazalearen Arretarako Elkarteen Batasunak. 

Sexua: Artatutako drogazale gehienak gizonezkoak dira: %61. Hala ere, programetara jotzen duten emakumeen kopurua igo da azken urteotan. 

Adina: 26 urtetik goitikoak dira %38; 44 urte baino gehiago dituzte %3k. Aipagarria da, halaber, 16 urtetik beheitikoak ia %7 direla. 

Osasuna: Artatutakoen %35ek patologiaren bat badute. Haietako %34k GIB birusa dute; eta %49k hepatitis motaren bat. 

Drogak: Aurreko urteotan bezala, programetara jo duten gehienek hainbat droga hartzen dituzte, ez bakarra. %14k heroina hartzen dute; %22k, heroina eta kokaina; %19k, kokaina bakarrik; %4k, kalamua; eta %3k, sintesi drogak. 

Ikasketak:%8k ez dute ikasketarik; %40k lehen mailako ikasketak bakarrik dituzte; eta %5ek, unibertsitate ikasketak. 

Lana: Artatutakoen %26k bakarrik lan egiten dute. 

